
GOUVÈNÈ CUOMO ANONSE XEROX PRAL AGRANDI NAN KONTE MONROE 

 
Pral gen 500 Nouvo Djòb nan Sant Apèl Webster 

 
Jodi a, Gouvènè Andrew W. Cuomo te anonse Xerox Corporation pral kreye yon sant apèl nan Webster 
pou kreye 500 nouvo djòb sou pwochen dezan yo.  
 

Gouvènè Cuomo di konsa, “Xerox se yon lidè mondyal ki te ka ale nenpòt kote nan lemonn pou agrandi 
biznis yo, men yo te chwazi New York paske eta nou an ap vin rapidman yon kote ki bon pou biznis yo. 
Lè nou kreye yon patenarya piblik-prive ki gen siksè tankou patenarya nou genyen avèk Xerox, nou 
kapab jwenn resous eta a pou fasilite kwasans ekonomik dirab ak kreyasyon djòb pandan lontan.” 
 

Avèk $5 milyon dola nan kredi taks pou Pwogram Djòb Excelsior ak yon sibvansyon $1 milyon dola pou 
Lajan pou Devlopman Ekonomik nan Empire State Development, konpayi an ap envesti $4,3 milyon dola 
pou modènize yon pòsyon Bilding 200 ki nan kanpis Webster, ak epitou l ap achte sistèm ak ekipman IT 
pou kreye yon espas sant apèl dènye modèl sou yon espas 23 000 pye kare. Ajans Devlopman Endistriyèl 
Konte Monroe (COMIDA) te apwouve tou yon pake rabè nan taks lokal pou yon total $271.040 dola. 
 

Plan yo mande kreyasyon 500 nouvo djòb, ki gen ladan 350 djòb nan ane 2012 ak yon lòt 150 djòb anvan 
ane 2013. Anplis 500 nouvo djòb konpayi pral kreye yo, l ap konsève 70 anplwaye k ap travay nan lokal 
pwojè a nan moman an. Yo prevwa modènizasyon an pral kòmanse nan mwa fevriye, epi k ap fini nan 
fen 3yèm trimès ane 2012 la. Xerox prevwa l ap kòmanse anboche anplwaye yo nan mwa mas. Pozisyon 
yo ap gen ladan ajan ak manadjè sant apèl.  
 

Prezidan Empire State Development, Direktè Jeneral ak Manm Komisyon, Kenneth Adams, di konsa, “Se 
gras ak efò Gouvènè Cuomo ki fè konpayi lokal, tankou Xerox, chwazi pou rete isit la epi pou grandi isit 
la. Angajman sa a pou Xerox ap asire envestisman ak djòb yo rete nan rejyon Greater Rochester.”   
 

Egzekitif Konte Monroe, Maggie Brooks, di konsa, “Pwojè sa a montre dinamik pozitif Konte Monroe te 
wè nan plizyè dènye mwa yo. Xerox se yon pati enpòtan peyizaj ekonomik nou an pandan plis pase 100 
ane, epi dènye pwojè agrandisman an bay jarèt pou pwojè yo nan Konte Monroe avèk anpil ak yon 
pakèt djòb lokal yo bay ak envestisman yo fè.”  

Senatè Joseph E. Robach di konsa, “Mwen bat bravo pou Xerox pou angajman li pran pou zòn Rochester 
ak agrandisman planifye li, ki pral bay anpil ak yon pakèt djòb pou kominote nou an. Nan moman 
ekonomik difisil sa a, li toujou bon pou wè konpayi yo agrandi, kontinye kwasans yo, epitou kreye anpil 
nouvo djòb pou rejyon nou an.” 
 

Senatè Michael F. Nozzolio di konsa, “Antan Senatè Eta a ki reprezante Konte Monroe, mwen te travay 
anpil avèk Xerox pou ede agrandi operasyon direksyon prensipal li nan Webster. Dènye anons Xerox fè 
pou endike li pral kreye 500 nouvo djòb isit la nan Webster se gwo nouvèl pou kominote a, epitou l ap 
gen yon konsekans pozitif sou ekonomi tout rejyon an. Se te yon plezi pou mwen travay avèk Gouvènè 
Cuomo ak tout patnè ki te patisipe pou ede fè pwojè sa a vanse, epitou mwen bat bravo pou Xerox pou 
desizyon yo pran pou kontinye envesti isit la nan rejyon nou an.” 
 

Manm Asanble David Gantt di konsa, “Paske Xerox chwazi pou agrandi biznis li nan Konte Monroe sa 
montre yon prèv pou tout sa gwo rejyon an gen pou ofri – depi yon kantite anplwaye ki gen ladrès ak 
talan pou rive nan yon bon kalite lavi. Mwen bat bravo pou Gouvènè a, Empire State Development ak 
IDA Konte Monroe poutèt yo sipòte agrandisman patwon alontèm sa a, ki pral kreye anpil ak yon pakèt 
djòb pou sitwayen nou yo.” 
 

Manm Asanble Mark Johns di konsa, “Mwen bat bravo pou devouman yo genyen pou kominote sa a. Yo 
te ka chwazi pou mete nouvo sant apèl yo lòt kote, men olye yo fè sa, yo te chwazi zòn Greater 
Rochester, epitou yo te chwazi New York. Sa a se yon bon endikatè ki montre eta a ap vanse nan yon 
direksyon pozitif pou amelyore klima biznis li, epitou pou fè Nouyòkè yo retounen nan travay.” 
 

Manm Asanble Joseph D. Morelle di konsa, “Nan yon moman lè konpayi tankou Xerox gen mwayen pou 
egzamine posiblite yo sou yon echèl mondyal, sa se yon temwayaj ki montre kijan Gouvènè Cuomo ak 
Xerox te jwenn gwo envestisman sa a nan kominote nou an. Xerox te ede defini ekonomi ak pwofil 
Rochester pandan prèske mwatye yon syèk, epitou mwen kontan poutèt mwen te kapab jwe yon wòl nan 
fè anons sa a vin posib. Mwen sitou gen rekonesans pou kokennchenn kalite dirijan gouvènè a nan efò pou 
devlope mache travay pati nò Eta New York, epitou pou Xerox pou angajman li pran pou rejyon sa a.” 
 

Avèk lavant ki prèske rive a $23 milya dola, Xerox Corporation (NYSE: XRX) kounye ase antrepriz 
prensipal lemonn pou pwosesis biznis ak pou jesyon dokiman. Teknoloji li, espètiz ak sèvis li yo pèmèt 
espas travay yo – depi nan ti biznis pou rive nan gwo antrepriz mondyal yo - senplifye fason travay la fèt 
pou yo ka opere avèk plis efikasite. Xerox ak filyal li yo anboche apeprè 10 000 travayè nan Eta New 
York, ak 6 400 anplwaye nan Konte Monroe, epitou li sèvi kliyan nan plis pase 160 peyi.  

